
1. 
Опис на состојбите во областа и дефинирање на проблемот
1.1
Опис на состојбите 
Законот за постапување со бесправно изградени објекти („Службен весник на Република Македонија“ број 23/11, 54/11, 155/12, 72/13, 44/12, 115/14, 199/14, 124/15, 129/15, 217/15, 31/16, 190/17 и „Службен весник на Република Северна Македонија“ бр. 174/21) ги опфати бесправните објекти изградени заклучно со 3 Март 2011 година. Еден дел од објектите предмет на овој закон и понатаму останаа со нерегулиран статус од причини што барателите не ја доставија потребната документација во законски утврдените рокови. 

Исто така од страна на Заедницата на единиците на локална самоуправа укажано е дека во поголем дел од единиците на локална самоуправа евидентирани се бесправни градби кои се изградени после 3 март 2011 година и истите треба да бидат отстранети што ќе предизвика дополнителни административни постапки и трошоци за единиците на локална самоуправа.

1.2
Причини за проблемите кои се предмет на разгледување 

Недостатокот на планска документација и дефицитот со градежни инспектори на единиците на локална самоуправа, се едни од најголемите причини за изградба на бесправни објекти.
2. 
Цели на предлог регулативата
Регулирање на статусот на бесправните објекти изградени пред 1 јануари 2021 година односно запишување во Катастарот на недвижности на бесправните објекти кои ќе ги исполнат законските услови а отстранување на бесправните објекти кои нема да ги исполнат законските услови.
3.
Можни решенија (опции)
3.1
Опис на решението „не прави ништо“  
Ова решение значи да не се донесе предложениот закон. Ова не е прифатлива опција, бидејќи со нејзино одбирање нема да се постигне горенаведената цел односно бесправните објекти ќе останат со нерегулиран статус и истите ќе треба да се отстранат.
3.2
Опис на можните решенија (опции) за решавање на проблемот
Со донесување на Предлог Законот ќе се утврди правен статус односно ќе се запишат во Катастарот на недвижности бесправните објекти кои се изградени пред 1 јануари 2021 година, а бесправните објекти кои нема да ги исполнат условите за утврдување на правен статус, се предвидува да бидат отстранети.
4. Проценка на влијанијата на регулативата
Можни позитивни и негативни влијанија од секоја од опциите:
4.1 Економски влијанија 
Преку решавање на статусот на бесправните објекти ќе се овозможи ставање на истите во правен промет.
4.2
Фискални влијанија 
Единиците на локална самоуправа ќе ја финансираат изработката на планската документација за вклопување на бесправните објекти кои ќе ги исполнат законските услови за утврдување на правен статус како и изградбата на инфраструктурата за истите.
Потреба за зголемување на админстративните капацитети во единиците на локална самоуправа кои имаат недостаток од вработени лица.

4.3
Социјални влијанија
Трошоци за обезбедување на потребната документација која барателите треба да ја достават со барањето за утврдување на правен статус, како и плаќање на надоместок за утврдување на правен статус на бесправен објект. 
(корисниците на парична помош од социјална заштита и лица со ниски приходи-лица кои оствариле нето годишен приход до 180.000 денари се ослободени од плаќање надоместок)
4.4
Влијанија врз животната средина 
Бесправни објекти изградени во граници на заштитено подрачје утврдено со закон односно во строг природен резерват, национален парк, споменик на природа, парк на природа, заштитен предел или повеќенаменско подрачје, во заштитен крајбрежен појас на природни и вештачки езера и речни корита како и во прва и втора санитарно заштитна зона на извори на вода за пиење, нема да бидат предмет на утврдување на правен статус.
Единствен исклучок се предвидува за бесправни објекти со намена А1 (куќи за домување) изградени во границите на заштитено подрачје утврдено со закон, при што објектите со оваа намена можат да бидат предмет на утврдување на правен статус само доколку се наоѓаат во зона за одржливо користење или во зона на заштитен појас и доколку надлежниот орган за заштита на животната средина даде согласност за утврдување на правен статус на истите.
По однос на бесправните објекти кои се изградени во Охридскиот регион во кој се наоѓа природното и културното наследство запишано во Списокот на светското природно и културно наследство на Обединетите нации во рамките на Организацијата на Обединетите нации за образование, наука и култура дефиниран со Конвенцијата за заштита на светското културно и природно наследство (Конвенцијата на УНЕСКО од 1972), чии граници се утврдени со Законот за управување со светското природно и културно наследство во Охридскиот регион, се предвидува овие објекти да бидат предмет на утврдување на правен статус доколку се во согласност со Планот за управување со светското природно и културно наследство на Охридскиот регион, а усогласеноста треба да ја провери и потврди Комисијата за управување со светското природно и културно наследство на Охридскиот регион.
4.5
Административни влијанија и трошоци 
а) трошоци за спроведување 
Со предложениот закон не е предвидено формирање на нови институции односно управните постапки предвидени согласно овој предлог закон ќе ги спроведуваат единиците на локална самоуправа, Министерството за транспорт и врски како и Агенцијата за катастар на недвижности. Недостаток од административни капацитети односно потребата за вработување на дополнителни административни службеници може да предизвика трошоци за доследно и ефикасно спроведување на  регулативата. Исто така единиците на локална самоуправа ќе имаат трошоци за донесување на планската документација во која треба ги вклопат бесправните објекти за кои ќе се донесе решение за утврдување на правен статус како и за изградба на потребната инфраструктура за овие објекти, доколку истата не е изградена.
б) трошоци за почитување на регулативата
Трошоци за почитување на регулативата ќе имаат физичките и правните лица кои ќе поднесат барање за утврдување на правен статус и тоа за обезбедување на потребната документација која треба да се достави со барањето за утврдување на правен статус на бесправен објект, за плаќање на надоместок за утврдување на правен статус, како и за админстративната такса за управната постапка.
5.
Консултации
5.1 Засегнати страни и начин на вклучување
Нацрт законот беше објавен на ЕНЕР, а исто така беше доставен во писмена форма за мислење до надлежни државни органи, единиците на локална самоуправа, асоцијации, комори и други засегнати страни. По изработката на Предлог Законот, истиот повторно беше доставен на мислење.
5.2 Преглед на добиените и вградените мислења 
-Министерство за финансии-Управа за имотно-правни работи
-Министерство за правда 
-Министерство за локална самоуправа 

-Министерство за животна средина и просторно планирање 

-Министерство за култура

-Управа за заштита на културно наследство
-Министерство за информатичко општество и администрација 
-Агенција за електронски комуникации 

-Агенција за катастар на недвижности

-Секретаријат за законодавство 

-Здружение на граѓани-Фронт (вградени дел од забелешките)

-граѓанска иницијатива Охрид SOS (вградени дел од забелешките)
5.3 Мислењата кои не биле земени предвид и зошто
Мислење од Министерство за земјоделство, шумарство и водостопанство / предмет на утврдување на правен статус да бидат и помошен објект, оранжерија или објект за примарна обработка на земјоделски производи (не е земено во предвид бидејќи наведените објекти не се предвидени со Закон за градење, односно истите се предвидени со Законот за земјоделско земјиште и биле предмет на утврдување на правен статус во постапка предвидена согласно тој закон)
-Мислење од ЗЕЛС / предвидување сателитска снимка во постапката (ова прашање беше и претходно разгледувано но истото не се предвиде од повеќе причини: функционалноста на снимката, трошокот за обезбедување, временскиот период кога би можела да се обезбеди истата); запирање на кривичните постапки за лицата кои граделе бесправно (не е земена во предвид бидејќи ова прашање како дел од претходниот предлог закон за утврдување на правен статус на бесправни објекти, предизвика големи реакции во јавноста а беше критикувано и од правната фела) 
-Коментари на граѓански организации (ФРОНТ, Охрид SOS), групи на граѓани и физички лица, кои не се земени во предвид 
(даден е збирен преглед на коментарите од причина што дел од коментарите се однесуваат за исти прашања) :
-ограничување на видовите на бесправни објекти кои се предмет на законот односно истиот да се однесува само на објектите на социјално ранливи категории а да се исклучат бесправни објекти за времено сместување, објекти со комерцијални и деловни намени, објекти на државни институции, објекти на верски институции, објекти за производство дистрибуција и сервиси, големи трговски единици, големи угостителски единици, хотелски комплекси и доградби на истите.

(доколку се направи вакво ограничување голем дел од објектите и понатаму ќе останат со нергулиран статус, а целта на овој закон е да се реши статусот на што поголем број објекти кои ќе ги исполнат законските услови)

-коментари за постапката за утврдување на правен статус на бесправните објекти кои се изградени во Охридскиот регион, кој е под заштита на УНЕСКО, како и за објектите изградени во зона за одржливо користење на заштитено подрачје утврдено со закон.

(по однос на постапката за утврдување на правен статус на овој вид објекти се имаа во предвид укажувањата на надлежните институции за ова подрачје)
-да се предвиди надзор кој би го вршеле Државниот инспекторат за животна средина и Управата за заштита на културното наследство
(со оглед на законските надлежности на наведените органи, несоодветно е истите да вршат надзор согласно овој закон, од причини што предмет на надзор согласно овој закон е постапката за утврдување на правен статус на бесправни објекти, а исто така треба да се има во предвид дека по однос на влијанието на објектот врз животната средина и врз културното наследство, предвидена е согласност од надлежните органи од областа на заштита на животна средина и заштита на културното наследство)

-да се предвидат поголеми глоби во прекршочните постапки за објектите кои се наоѓаат во заштитени подрачја и во Охридскиот Регион, а покрај парична казна прекршочните одредби да повлекуваат и разрешување од функција; 

(предвидените глоби се во согласност со Законот за прекршоци)

-законот да ги опфати само бесправните објекти изградени по 03.03.2011 година

(доколку се предвиди вакво ограничување граѓаните кои не доставиле барање согласно Законот за постапување со бесправно изградени објекти или кои доставиле барање но не успеале да ја комплетираат потребната документација нема да имаат можност да го регулираат статусот на објектот согласно овој предлог закон)

-да се дефинира терминот имател на бесправен објект 

(имајќи во предвид дека се работи за бесправни објекти не може да се употреби соодветна правна терминологија и од тие причини употребен е истиот термин од постојниот Закон за постапување со бесправно изградени објекти)
-изјавата заверена кај нотар дека електронските комуникациски мрежи и средства се изградени пред 1 јануари 2021 година, да биде заменета со друг поиздржан доказ 

(имајќи ги во предвид карактеристиките на овие објекти кои за разлика од другите видови на бесправни објекти немаат инфраструктурни приклучоци, изјавата од барателот е единствениот релевантен доказ кој би можел да се предвиди)

-доколку бесправниот објект не се вклопува во планската документација, барањето да се одбие а Советот на општината да не одлучува дали постои можност објектот да се вклопи во идната планска документација; 

(оваа можност се предвидува за два вида објекти-индивидуални куќи во рамки на плански опфат и сите видови на објекти надвор од плански опфат.За индивидуалните куќи во плански опфат ова се предвидува поради намената за која се користат овие објекти и последиците кои што би настанале доколку веднаш би се одбило барањето, без да се даде и дополнителна можност да одлучи Советот на општината. По однос на бесправните објекти кои се изградени надвор од плански опфат, во отсуство на планска документација, оправдано е Советот на општина, во чија надлежност е донесувањето на урбанистичките планови, да одлучува дали постои можност за вклопување на овие објекти во идната планска документација.)

-да нема можност за утврдување на правен статус на бесправни објекти изградени на државно земјиште;

(доколку не се даде можност за утврдување на правен статус за овие објекти, голем дел од објектите и понатаму ќе останат со нерегулиран статус а треба да се има во предвид дека со овој закон не се решава статусот на земјиштето односно барателите за чиј објект е донесено решение за утврдување на правен статус, ќе можат да го откупат земјиштето во друга постапка согласно друг закон.)

-управните акти кои се донесуваат во постапката, регистрите, студиите за влијанието врз природното и културното наследство, мислења на државните органи кои се даваат во постапката, да се објавувуваат на интернет страницата на надлежните органи а роковите за жалба да течат од денот на објавувањето на управните акти);

(ваков вид на јавна објава не е предвидена согласно Законот за општа управна постапка, а треба да се има во предвид дека управните акти содржат и лични податоци на барателите кои не смеат да се објавуваат јавно, а по однос на коментарот рокот за жалба против управен акт да започне да тече од ден на објава на управниот акт на веб страница, истиот не е во согласност со Законот за општа управна постапка)

-да се предвиди рок за отстранување на бесправно изградените објекти за кои е донесено решение за одбивање;

(секоја единица на локална самоуправа треба самата да утврди динамика за отстранување на овие објекти согласно своите финансиски можности)

-лице чие барање за утврдување на правен статус е одбиено согласно со постојниот Закон за постапување со бесправно изградени објекти, да не може да поднесе барање за утврдување на правен статус согласно овој закон; 

(не е земена во предвид бидејќи би се ограничиле правата на граѓаните и тие би биле во нееднаква положба поради што се поставува и прашањето за уставност на вакво ограничување.)

-да се избрише членот со кој се предвидува да запрат постапките за отстранување на бесправните објекти кои се започнати до денот на влегување во сила на овој закон; 

(неосновано и контрадикторно е доколку се дава можност за утврдување на правен статус на бесправен објект, истовремено да се отстранува истиот објект.Исто така граѓаните би биле во нееднаква положба бидејќи за некои објекти се донесени решенија за отстранување а за други не се донесени)

-допрецизирање на дефиницијата за времени објекти 

(дефиницијата за времени објекти е јасна и прецизна бидејќи во дефинирањето на времени објекти покрај објекти за кои е донесен управен акт за поставување или кои се евидентирани во катастарот на недвижности како времени, опфатени се и монтажно-демонтажни објекти)  

-за индивидуалните куќи кои се изградени во зона на одржливо користење во рамки на заштитено подрачје, дополнителен услов за утврдување на правен статус да биде доказ дека истите се живеалиште на барателот, кое би се докажувало со податоци од личната карта.

(по разгледување на ова прашање со надлежната институција, се констатираше дека адреса на бесправен објект не се наведува како адреса на живелиштето во лична карта)

-да се предвиди дополнителен урбанистички услов-урбанистичка согласност од надлежниот орган за планирање на просторот; 

(нема потреба од предвидување на ваков услов, бидејќи надлежните органи од урбанистички аспект во постапката треба да ја утврдат само компатибилноста на намената на бесправниот објект со намената во планската документација.)

-верските институции да плаќаат надомест за утврдување на правен статус;

(со оглед на видот и намената на овие објекти, не би требало да се плаќа надоместок за овие објекти)

-на бесправен објект со намена А1 (куќи за домување) за кој е донесено правосилно решение за утврдување на правен статус во Охридскиот Регион и заштитените подрачја, да не смее да се врши пренамена;

(предмет на овој закон е утврдувањето на правен статус на бесправни објекти, а евентуалните идни постапки за пренамена се уредени со Законот за градење и за истите ќе се применуваат одредбите од тој закон)

-утврдување на правен статус само со решени имотно-правни работи меѓу барателот и сопственикот на земјиштето; 
(Согласно предлог законот во случаите кога земјиштето е сопственост или сосопственост на друго физичко или правно лице барателот треба да ги реши имотно-правните односи со сопственикот одосно сосопственикот на земјиштето. Исклучокот кој се предвидува за утврдување на правен статус на бесправни објекти изградени на туѓо земјиште без решени имотно-правни односи со сопственикот/сосопственикот, е само доколку барателот докаже дека во моментот на изградбата на бесправниот објект, земјиштето на кое истиот е изграден било во сопственост на Република Северна Македонија, при што истовремено се предвидува и право на надоместок за сопствениците на земјиштето.)

-помошни простории да бидат предмет на законот;

(овој вид на објекти не се предвидени со стандардите и нормативите за урбанистичко планирање односно не се предвидуваат во планска документација како посебни објекти и оттука истите не треба да бидат предмет на овој закон)
6. 
Заклучоци и препорачано решение
6.1
Споредбен преглед на позитивните и негативните влијанија на можните решенија (опции)
Со овој предлог на закон, решенијата содржани во него треба да ги разрешат на ефикасен начин проблемите со поголемиот дел од бесправно изградените објекти.
Позитивни влијанија се обезбедување на имотен лист за бесправно изградени објекти и вклопување во планската документација на оние објекти кои ќе ги исполнат законските услови.
Негативни влијанија се утврдување на правен статус на објекти кои се изградени без градежно-техничка документација.

6.2
Ризици во спроведувањето и примената на секое од можните решенија (опции)
Ризици во спроведувањето и примената на законската регулатива се недоставување на потребната документација и неплаќањето на надоместок за утврдување на правен статус, во законските рокови, во кои случаи се предвидува да се одбие барањето за утврдување на правен статус на бесправен објект.
6.3 Препорачано решение со образложение

Се препорачува донесување на овој предлог закон заради регулирање на статусот на бесправно изградени објекти односно запишување во Катастарот на недвижности на бесправните објекти кои ќе ги исполнат законските услови, а отстранување на бесправните објекти кои нема да ги исполнат условите за утврдување на правен статус.

7.
Спроведување на препорачаното решение
7.1
Потреба од менување на закони и подзаконска регулатива во областа или други сродни области
Евентуално може да се јави потреба од измени на Правилникот за урбанистичко планирање донесен согласно Законот за урбанистичко планирање. 

7.2
Потребни подзаконски акти и рок за нивно донесување


Во рок од 30 дена од влегувањето во сила на овој закон треба да се донесат следните подзаконски акти кои се предвидени со предлог законот:

-Правилник за  формата и содржината на барањето за утврдување на правен статус на бесправен објект;
-Правилник за формата и содржината на записникот за извршен увид на лице место;

-Правилник за формата и содржината на потврдата за исполнетост на условите за утврдување на правен статус;
-Правилник за формата и содржината на решението за утврдување на правен статус на бесправен објект;
-Правилник за формата и содржината како и начинот на водење на Регистарот за поднесените барања за утврдување на правен статус на бесправни објекти;
-Правилник за формата и содржината на изјавата за утврдување на правен статус на линиски инфраструктурен објект, линиски електронски комуникациски мрежи и средства и кабелска канализација;
-Правилник за формата и содржината на прекршочниот платен налог;
-Правилник за формата и содржината на евиденцијата за изречени опомени

7.3    Органи на државната управа, државни органи и други органи надлежни за   спроведување


Министерство за транспорт и врски, единици на локална самоуправа, единици на локална самоуправа во градот Скопје, градот Скопје, Управа за заштита на културно наследство, органот на државна управа надлежен за вршење на работите од областа на заштита на животната средина, Агенција за катстар на недвижности, Агенција за електронски комуникации, Државен инспекторат за градежништво и урбанизам и Државен управен инспекторат.
7.4 Активности за обезбедување на ефикасно спроведување на предлогот на закон
Преку соодветно укажување, консултирање и меѓусебна соработка на сите инволвирани страни ќе се овозможи ефикасно спроведување на законот. 
8.
Следење и евалуација
8.1 Начин на следење на спроведувањето
Следењето на спроведувањето на законот ќе го врши Министерството за транспорт и врски преку вршење надзор над спроведување на одредбите на овој закон и прописите донесени врз основа на истиот, од страна на единиците на локална самоуправа, единиците на локална самоуправа во градот Скопје и градот Скопје (преку укажување на определени материјални и процедурални недостатоци во работата, давање мислења за доследно спроведување на надлежностите, давање препораки за доследно спроведување на надлежностите и поднесување предлози доколку се констатира неспроведување на овој закон поради судир на надлежностите). Државниот инспекторат за градежништво и урбанизам и Државниот управен инспекторат ќе го следат спроведувањето на овој предлог закон преку вршењето на инспекциски надзор согласно утврдените надлежности со овој предлог закон.
8.2 Евалуација на ефектите од предлогот на закон и рокови 
Евалуација на ефектите од законот ќе може да се направи по истек на четири години од неговото влегување во сила, имајќи во предвид дека е предвиден шест месечен период за поднесување на барање како и дополнителен рок од шест месеци за доставување на потребната документација доколку барањето не било комплетно, а треба да се има во предвид и дека за донесување на планската документација со која ќе се врши вклопување на бесправните објекти е потребен подолг временски период.  
По истек на наведениот период Министерството за транспорт и врски ќе може да направи евалуација во соработка со единиците на локална самоуправа и Агенцијата за катастар за недвижности преку анализа на статусот на управните постапки, за бројот на бесправни објекти за кои е утврден правен статус и се запишани во Катастарот на недвижности, како и за бројот на бесправни објекти кои се вклопени во планската документација. 
Изјава од Министерот
Врз основа на резултатите од анализите прикажани во Извештајот за проценка на влијанието на регулативата сметам дека препорачаното решение (опција) претставува најдобар начин за решавање на проблемот и постигнување на очекуваните ефекти на најекономичен начин. 

Датум: 24.12.2021 година                                                                                            

